
				இப்பக்கம் மெய்ப்பு பார்க்கப்படவில்லை
444 நினைவு அலைகள்

இயக்குநர் திருமதி அம்மையாரிடம் அதைக் கூறினேன்.

‘அவர்களாகப் பார்த்துக் கொடுத்தால் இருக்கலாம். நானாகப் போய்க்கேட்டால் அது பலித்தாலும், என் உரிமைக்குக் குந்தகம் ஏற்பட்டுவிடலாம்’ என்றார் இயக்குநர்.

இதைக் கேள்விப்பட்ட பெரிய அலுவலர் ஒருவர், ‘அடுத்து உன்னை இயக்குநராக்க வேண்டிக்கொள், மற்றவர்களுக்குப் பதவி நீடிப்புக்குப் பரிந்து உரைக்காதே’ என்றார்.

ஆந்திர மாநிலம் பிரிந்து போய்விட்ட பிறகு, சென்னை மாநிலக் கல்வி அமைச்சர் பதவி, திரு சி. சுப்பிரமணியத்திடம் ஒப்படைக்கப் பட்டது. பதவி நீடிப்பு சம்பந்தமாகப் பேசுவதற்கு அவரிடம் ஒரு நாள் சென்றேன். -

இயக்குநருக்குப் பதவி நீடிப்புத் தந்தால், நிர்வாகத்திற்கு நல்லதாக இருக்கும் என்றேன்.

அதைப் பற்றிச் சிந்தித்து முடிவு எடுப்பதாக அமைச்சர் கூறினார்.

அப்படிச் செய்வதற்கு முன், எதிர்பாராத நிகழ்ச்சி ஒன்று நடந்தது.

ஆந்திராவிற்குக் கல்வி இயக்குநராகச் சென்ற திரு கோவிந்தராசுலு, சென்னைக்கு வந்துவிட விரும்பினார்.

எனவே, லைபீரியாவிற்கு யுனெஸ்கோவின் இயக்குநராகச் சென்றுள்ள திரு டி. சதாசிவ ரெட்டியைத் திரும்ப அழைத்து இயக்குநராக்கிக் கொள்ளலாம் என்று அரச மட்டத்தில் உள்ளவர்களிடம் கூறினார். ஆந்திர மாநில ஆட்சியும் அதை விரும்பியது.

திரு ரெட்டிக்கு அரசின் சார்பில் நேர்முகக் கடிதம் சென்றது. நண்பர்கள் பரிந்துரைக் கடிதம் எழுதினார்கள்.

ரெட்டியின் தாய் நாட்டுப் பற்று அவரை இந்தியாவிற்கு வர உந்திற்று.

ஆந்திராவின் பொதுக்கல்வி இயக்குநராகத் திரும்பி வந்தார்.

அதன் விளைவு? திரு ரெட்டி இந்தியா வருவதற்கு முன்பே, திரு கோவிந்தராசுலு சென்னை மாகாணப் பொதுக்கல்வி இயக்குநராக

நியமிக்கப்பட்டார்.

